«Комиавиатранс» дінмуса авиаперевозчик содтӧд пыртӧ рейсъяс Москва-Ухта-Москва маршрутъяс серти
Та йылысь удж кузя аддзысьлігӧн висьталіс Коми Республикалӧн Веськӧдлан котырса Веськӧдлысь Владимир Тукмаковлы дінмуса промышленносьт да транспорт сӧвмӧдан министр Андрей Самоделкин.

«Москва-Ухта-Москва маршрутъяс серти содтӧд рейсъяссӧ котыртісны сы вӧсна, мый «Газпром авиа» авиакомпания Як-42 самолётъяс вылын дугдіс лэбавны Ухтаӧдз да бӧр. Выль авиарейсъяссӧ кутас збыльмӧдны «Комиавиатранс» вежоннас куимысь выльлунӧ, середаӧ, пекничаӧ  Эмбраер-145 самолётъяс вылын. Таысь кындзи, расписаниеын колясны воддза асъя рейсъясыс Ухтасянь Россияса юркарӧ, кутшӧмъясӧс дінмуса авиаперевозчик вӧчӧ вежоннас квайтысь, вежалун кындзи*», - юӧртіс А.Самоделкин.

А.Самоделкин пасйис, мый Коми Республикаса промышленносьт да транспорт сӧвмӧдан министерство видлалӧ сэтшӧм юалӧм, медым Ухта-Москва рейс вылӧ кыскыны и мукӧд авиаперевозчикӧс.

Сідзжӧ министр висьталіс, авиаперевозкаяс рынок сӧвмӧдӧм серти республикаын йирым тӧлысь 25 лунсянь кутасны лэбавны Коми юркарсянь Москваӧ «Победа» авиакомпаниялӧн самолётъяс. Быдлунся авиарейсъяс лоасны ӧти классаӧн лӧсьӧдӧм 189 места вылӧ Boeing 737-800 самолётъяс. Внуково аэропортсянь кутас лэбны 19:00, Сыктывкарӧ воас 20:50. Бӧр петас 21:40, Москваӧ воас 23:35. 

Коми Республикалӧн Веськӧдлан котырса Веськӧдлысь Владимир Тукмаков ошкис содтӧд рейсъяс пыртӧм кузя решениесӧ.

«Коми Республикалы авиайитӧд выльмӧдӧм да водзӧ сӧвмӧдӧм зэв колана. Тайӧ пыр уджалысь проект, кодӧс олӧмӧ пӧртӧмыс отсалӧ, кыдзи шуӧны, чинтыны ылнасӧ не сӧмын Коми му пытшкын, но и лӧсьӧдны пыр уджалысь авиасеть миян республикаса да Россиялӧн мукӧд дінмуса олан пунктъяс костын. Сёрнитны кӧ торйӧн содтӧд рейсъяс пыртӧм йылысь, тайӧ сетас позянлун Ухтаса да сылы матыс районъясса олысьяслы ветлыны миян странаса юркарӧ», - пасйис В.Тукмаков.

*«Домодедово» аэропортысь Ухтаӧ самолёт петас 11:50 московскӧй кад серти, Ухтаӧ воас 13:50. Москваӧ самолёт мӧдӧдчас 15:20. Россияса юркарӧ «Эмбраер» воас - 17:20.
